Sondag 11 November 2007

Drie en twintigste Sondag in Koninkrykstyd

liturgiese voorstel

Fokusteks:

2 Tessalonisense 2:1-5, 13-17
Ander tekste:

Haggai 1:15b-2:9; Psalm 17:1-9; Lukas 20:27-38

Ander RCL-tekste:

Psalm 145:1-5, 17-21 of Psalm 98 of Job 19:23-27a
Inleiding

Dis asof – van die vroegste tye af – gelowiges van tyd tot tyd effe van stryk gebring word deur mense wat die wederkoms van Jesus verabsoluteer ten koste van die konkrete Christelike lewe. Vandag word ons herinner aan die eenvoudige evangelieboodskap: God het ons lief, Hy het ons gekies, ons het ‘n blywende troos, ‘n vaste hoop, gegrond op die opstanding van Christus. Die wonderlike is dat God ons juis deur die evangelieboodskap toerus en seën vir hierdie lewe. 

Diensorde

God versamel ons voor Hom

Aanvangswoord

Die Here is naby almal wat Hom aanroep, almal wat Hom in opregtheid aanroep. Aan dié wat Hom dien, gee Hy wat hulle vra (Ps 145:18-20a).

Seëngroet

Mag genade, barmhartigheid en vrede vir ons almal vermenigvuldig word. Amen.
Lofsang

Lied 201 “Lofsing die Heer”; NSG 130 “Besing die lof van Jesus saam”

Doopherinnering

Aan die hand van 2 Tessalonisense 2:15 – die doop as anker in allerlei versoekinge. 

Diens van die Woord

Gebed by die opening van die Woord

Lewende Here, ons bid nou dat u lewende woorde nie by ons ‘n hart van klip en ‘n kop van yster sal aantref nie, maar ‘n leergierige gees wat werklik soek na die betekenis van die nuwe lewe in U. Laat ons werklik ervaar dat U ons Vader is wat ons as u kinders aangeneem het, dat U ons Verlosser is wat namens ons gesterf en weer opgestaan het en dat U deur u Gees ons hart verlig om u stem te hoor. Amen (Johannes Calvyn, uit: Straatsburgse Liturgie).
Skriflesing

Haggai 1:15b-2:9; Psalm 17:1-9 of Psalm 145:1-5, 17-21; 98 of Job 19:23-27a

Fokusteks 

2 Tessalonisense 2:1-5, 13-17

Verkondiging 

Antwoord 

Lied 221 “Loof die Heer omdat Hy goed is”; NSG 340 “Lord your Word shall guide us”

Diens van die Tafel

Ons stel voor u gebruik vir afwisseling die Eucharistiegebed/Grootnagmaalgebed (agter in Preekstudies met Liturgiese Voorstelle), wat sy oorsprong in die Nederlandse Gereformeerde Kerk het. 

Dankoffers

Uitsending

Slotsang

Lied 219 “Laat ons sing van ons Verlosser”; NSG 141 “Ek sien ‘n nuwe hemel kom”

Seën

Trinitaries

Antwoord

Die gemeente sing Lied 269 “God bly met ons waar ons ook mag gaan”; NSG 349.

PREEKSTUDIE – 2 TESSALONISENSE 2:1-5, 13-17

Teks

“En nou broers” (1) sluit aan by hoofstuk 1. Paulus rig hom tot medegelowiges wie se geloof, liefde, volharding en lyding `n bewys is van God se genade waardeur hulle geskik geag is vir die koninkryk (1:3-5). Hierdie lyding sal tot `n einde kom op die dag wanneer die Here weer kom. Op dié dag sal die  gelowiges met Hom herenig word, terwyl dié wat die evangelie ongehoorsaam was, onder God se oordeel sal kom (1:6-10; 2:1).

Hoofstuk 2 wil egter juis die probleem aanroer wat ontstaan het weens `n misverstand oor hierdie verwagte wederkoms van die Here. Paulus kom met `n “ernstige versoek” dat hulle nie as gevolg van onvastheid “verward” moet raak of sonder meer in hulle gemoed “van stryk” gebring moet word nie (1, 2). Die probleem is veroorsaak deur verwarrende mededelings en leerstellige dwaalleringe wat hulle klaarblyklik bereik het. Wat ook al die bron van hierdie mededelings (dit maak nie juis vir Paulus saak van waar dit kom nie – `n profetiese uitspraak, `n preek of selfs `n brief wat hulle bereik het onder die (valse) voorwendsel dat dit van hom afkomstig sou wees) hulle moet hulle deur niks of niemand laat “mislei” (3) om te glo dat die wederkoms reeds op hande is of selfs reeds plaasgevind nie. Reeds in  1 Tessalonisense 5:19-22 het hy hulle gemaan om alles wat as profesie kom eers te toets en dit daarna, as dit as boodskap van God geëien kan word, te behou. Die “skielike” koms van Christus (1 Tess 5:1-11) moet nie verkeerd vertolk word as sou dit “onmiddellik” beteken nie. Daarmee wil hy enige onsekerheid wat kon ontstaan as gevolg van die gerugte oor die wederkoms, die nek inslaan. Die gelowiges moet nie twyfel aan hulle deel in die heerlikheid asof dit hulle reeds verbygegaan het nie.

Voordat die wederkoms plaasvind, sal daar sekere duidelik herkenbare tekens wees (3): Eers sal die “laaste afvalligheid” aanbreek – `n grootskaalse wegval van die evangelie en `n rug keer op God “omdat  hulle nie die waarheid liefgehad en tot hulle redding aanvaar het nie en gevolglik aan die mag van die dwaling oorgegee is en so die leuen sal glo” (11).  Tweedens sal die “wettelose mens” sy verskyning maak. Hierdie mens, wat klaarblyklik verstaan moet word as `n werklike persoon, sal hom “verset” teen God en teen al wat God genoem word. Hy sal hom verset teen alles en almal wat heilig is. Hy sal hom “verhef” bo alle heiliges. Hy sal nog verder gaan en God probeer usurpeer en hom in God se plek probeer stel. In sy onbeteuelde hoogmoed sal hy in die “tempel van God gaan sit” en “voorgee dat hy God is”. Hy sal aanspraak daarop maak dat hy die voorwerp van mense se aanbidding moet wees. Hierdie mens is `n mens van die eindtyd, `n eskatologiese figuur. Dit is duidelik dat hy met die Antichris geïdentifiseer moet word. Hy is meteens ook die verpersoonliking van sonde en beliggaam alles wat teenstand teen die Here wil bied.

In vers 5-12, wat nie deel uitmaak van vandag se leesteks nie, word verder uitgewei oor hierdie wettelose mens. Die geheime krag van wetteloosheid is reeds aan die werk in die wêreld; dit word egter nog teëgehou. Eers wanneer dit wat die wetteloosheid nog teëhou, uit die weg geruim is, sal die wettelose mens kan verskyn. Wie of wat ook al hierdie “teëhouer” is (hier word nie op al die verskillende verklarings ingegaan nie; die mees waarskynlike is dat dit die behoudende invloed van die handhawing van orde en “rule of law” in die samelewing is – en dus daaragter die behoedende almag van God self – wat keer dat totale anargie en chaos uitbreek), eers as dit as deel van die finale verval verdwyn, sal die toneel gereed wees vir die “wettelose mens” om aan die einde sy verskyning te maak. 

Maar een ding moet die gelowiges steeds besef: Hierdie usurpeerder, hierdie Antichris met alles wat hy sal (probeer) vermag, met al sy “magsvertoon” en gepaardgaande “vals tekens en wonders” (9) en ten spyte van al sy “gruwelike misleiding” (10), is meteens en by voorbaat “vir die verderf bestem” (3). Dit sal gebeur wanneer die Here Jesus kom en Hy hom “verdelg en vernietig” (8). Dit alles vorm die agtergrond vir en die aanloop tot die tweede gedeelte van vandag se leesteks, vers 13-17.

Teenoor die Antichris en sy uiteindelike maar onafwendbare vernietiging staan die Christus in sy finale oorwinning en onverganklike heerlikheid. Teenoor diegene wat deur dwaalleer en valse magsvertoon mislei word en gevolglik verlore gaan, teenoor diegene wat nie die waarheid geglo het nie, teenoor diegene wat die ongeregtigheid verkies het, staan die gelowiges in Tessalonika wat in daardie onverganklike heerlikheid sal deel. In die oorspronklike teks kom die Griekse woordjie dé voor. Die betekenis daarvan is om `n teenstelling of kontras te vorm met die voorafgaande. Baie vertalings voeg hier die woord “maar” in. Dus, met die gelowiges in Tessalonika is dit anders. Hulle hoef nie bekommerd te wees of te twyfel aan hulle saligheid of dat hulle aan Christus behoort nie. Paulus weet wat hy aan hulle het, hy twyfel nie daaraan nie dat hulle in Christus veranker is. Hy is oortuig daarvan dat hulle hul nie deur dwaling sal laat mislei nie. Die sekerheid daarvan lê nie in hulle eie optrede of selfs hulle sterk geloof nie, dit lê geheel en al by God. God het die inisiatief geneem, Hý het hulle immers alreeds “liefgehad” (13). Hý het hulle immers: “uitverkies” om die “eerstes” te wees (eerste vrug – ap archén) van diegene wat gered word. Hulle is die eerstes van `n groot oes wat nog ingebring moet word. (Sommige volg ‘n ander tekslesing en vertaal hier met “van die begin af”– ap’ archés en verbind dit aan die voorafgaande gedagte van die  uitverkiesing, met verwysing na bv Ef 1:14 so by Bolkestein; RSV, NIV.) Die sekerheid van hulle redding lê dus nie by hulleself nie, dit lê veranker in die uitverkiesende inisiatief van God. Hý het deur sy Gees hulle “afgesonder”. Die bewys hiervan is dat hulle, in teenstelling met die misleides, die “waarheid glo” (13). Dit is Gód wat hulle tot hierdie geloof “geroep” het (14) deur die evangelie van Christus se goeie boodskap wat aan hulle deur Paulus en andere verkondig is. Dit alles het God gedoen sodat die Tessalonisense verseker kan wees dat hulle “deel kan kry aan die heerlikheid van Christus” (14).

Daarom kan Paulus met groot vrymoedigheid `n beroep op die gelowiges in Tessalonika doen (15) om “standvastig” te wees en “vas te hou” aan die gesaghebbende leer wat hy en ander apostels as stigters van die gemeente aan hulle oorgedra het, sowel deur hulle prediking (toe hulle daar in die gemeente was), as deur `n brief (1 Tess) wat hy aan hulle geskryf het. Hierdie beroep doen hy omdat hy weet dat die Tessalonisense se geloof en verlossing in God se inisiatief en genade veranker lê.  

Die perikoop word met ‘n voorbede afgerond. Die Tessalonisense se lewe as gelowiges staan in die teken van die “goeie” wat hulle doen – deur “woord” en “daad”. Dus bid hy vir `n omvattende moraliteit. Die bede word daarmee ook `n oproep om juis so te leef. Dit sal ook dien as hulle getuienis aan die wêreld en as antwoord aan die misleiers en die dwaalleraars. Paulus bid dat hulle (lett hulle “harte”) in hierdie goeie wat hulle doen, “versterk” en “bemoedig” (oftewel “vertroos” – paraklésin – vgl 1 Tess 4:18 waar dieselfde woord in die Grieks voorkom) sal word deur Christus en deur God. En weer eens is die seker wete hiervan veranker in God se genade inisiatief wat sy liefde aan ons bewys het (in Christus se koms na die wêreld en deur sy verlossingswerk) en aan sy kinders `n “blywende troos” (in `n wêreld vol teëstanders en misleiers) en `n “goeie hoop” gee. Hierdie hoop transendeer ook hierdie lewe. Dit trek die lyn deur na die toekomstige heerlikheid wat aan hulle toegesê is. Hierdeur wil Paulus opnuut die gelowiges in Tessalonika help om te midde van alle moontlike vervolging, verwarring en pogings tot misleiding vas te hou aan dié God wat eerste na hulle uitgereik het met sy genade en hulle bemoedig en dus met hoop vervul. Hierdie vertroosting aan die gelowiges kan dus as die hoofdoel van die brief beskou word.

Konteks

Die “wettelose mens” in 3, bring ons voor die vraag wie Paulus hier in gedagte het. Dit is klaarblyklik Antiochus Epiphanes (regeer 175-164 vC) wie se gruweldade en ontheiliging van die tempel gelei het tot die Makkabese opstand. Die tweede koms van Christus sal deur `n soortgelyke wegval en opstand voorafgegaan word – net, dit sal nog veel erger wees. Die vraag is: Wie is hierdie “wettelose mens”? Kan hy met `n bepaalde figuur in die geskiedenis of in die eindtyd geïdentifiseer word? Baie pogings is al aangewend om die figuur te identifiseer. Sonder om op die detail in te gaan, kan aanvaar word dat hierdie “mens” nie bloot met Satan geïidentifiseer kan word nie; ook nie met die “dier uit die see” nie (Op 13; 17), al is daar wel `n noue verband. Deur 2 Tessalonisense saam met die Openbaring-hoofstukke te lees, word dit duidelik dat antichristelike magte hulle deur al die eeue heen manifesteer, maar telkens verslaan word. Hendriksen lees dit dus so dat Tessalonisense en Openbaring mekaar aanvul. Aan die einde kom die dier wat saam met die sewe koppe uit die see verrys, as die agste (kop) na vore. Hierdie dier word in verband gebring met die wettelose mens. Dit beteken voorts dat hierdie wettelose mens nie maar net as `n mag of in `n kollektiewe sin verstaan moet word nie. Dit is inderdaad `n “persoon”, maar dan `n eskatologiese persoon, een wat nog moet verskyn. Voorts kan die verband met die boek Daniël ook aangedui word waar in soortgelyke terme gepraat word van die een wat “wette sal verander” (7:25), wat “vernietig sal word” (8:25), wat teen die “Allerhoogste sal laster” (7:25), die een wat hom sal opstel teenoor ander en uiteindelik teenoor God (7:8, 20, 25; 8:4, 10, 11) en wat homself “in die tempel van God” setel en Hom selfs probeer usurpeer (8:9-14).

Pogings om hierdie persoon met meer kontemporêre figure te identifiseer – die linie van Romeinse keisers; `n individuele keiser, byvoorbeeld die wrede Nero; of selfs die pous (Luther, Westminsterkonfessie) moet dus ook afgewys word. Wêreldmaghebbers mag antichristelike kenmerke openbaar (vgl 1 Joh 2:18 – “baie Antichriste”) en so voorlopers van die Antichris wees, maar dié Antichris moet nog verskyn. Net so mag daar misstande in die kerk (enige kerk) voorkom wat veroordeel moet word, maar daarmee word dié kerk en sy leier(s) nie summier veroordeel as antichris(telik) nie.   

Heelwat diskussie is al gevoer oor die “tempel” (2:4). Baie meen dit verwys na die tempel in Jerusalem wat deur Antiochus Epiphanes ontheilig is en waar keiser Gaius in 40 nC sy eie afbeelding probeer oprig het. Vir die Tessalonisense sou `n verwysing na die Jerusalemtempel min betekenis hê. Eweneens sou die opvatting dat dit verwys na die hemelse heiligdom, nie vir lesers veel sin gehad het nie. Ook die verklaring dat dit verwys na die Christelike kerk waarin die Antichris hom probeer vestig, is onwaarskynlik. Paulus beskryf `n kultus-sentrum waar mense gaan aanbid en offers bring. Sommige meen dat Paulus met hierdie verwysing die imperiale kultus, in die stad Tessalonika, self in gedagte het. Argeoloë het `n inskripsie daar ontdek wat aandui dat die tempel in Tessalonika aan die keisers Julius en Augustus wat met goddelike status beklee was, gewy is. Die beeld van `n usurpeerder wat hom teenoor hierdie god(e) wou opstel, sou vir die Tessalonisense maklik verstaanbaar wees.  

Die roep tot verlossing (14) is `n bekende tema in die Nuwe Testament. Dit word altyd verstaan as God se inisiatief, God se handeling en nie die mens s’n nie. Dis sy uitverkiesende en verlossende werk (die tema word pragtig in Ef 1:3 uiteengesit). Dit spruit ook nie uit die optrede van `n menslike agent nie. `n Mens kan wel instrumenteel wees in God se roepe na  mense, maar dit bly Hý wat roep. Vers 13 en 14 bevat `n groot teologiese rykdom (Du Preez), “a system of theology in miniature”. Die Christene van Tessalonika was merendeels van nie-Joodse herkoms. Hulle heidens- godsdienstige agtergrond sou hulle ook kon help om hierdie roeping van God goed te verstaan. In veral die misteriegodsdienste was dit `n bekende begrip dat `n persoon deur die een of ander godheid “geroep” word – hetsy deur drome of op ander maniere. Die wyse waarop God mense in Tessalonika geroep het, was egter heel anders. Hy het hulle geroep deur die “evangelie” wat aan hulle verkondig is. 
Die belofte van (toekomstige) “heerlikheid” is een van die groot dimensies van die Christelike hoop. Vir die Tessalonisense om in hierdie heerlikheid te kon deel (14), sou vir hulle op `n besondere manier betekenis kon hê. Die verkryging van “eer” of “heerlikheid” was een van die hoofdoelstellings van die Mediterreense “eer/skande”-kulture.  Vir die Christene in Tessalonika sou die belofte van heerlikheid groot troos en bemoediging inhou, veral in die lig van die spot en oneer wat hulle binne hulle samelewing moes verduur vanweë hulle verbintenis aan en geloof in Iemand wat aan `n skandkruis verneder en doodgemaak is (vgl 1 Tess 2:14).

Preekvoorstel

`n Mens hoor dikwels preke wat min of meer so lui: “Ons leef in moeilike tye, ons kry swaar, dis soms moeilik om te volhard en te bly glo . . . Maar ons moet net bly vasbyt, vashou aan die Here. Hý sal uiteindelik dinge omkeer. Hý sal redding bring. En dit sal weer beter gaan. Immers, Hý is Koning en Heerser oor alles en almal. Hou dus net moed en volhard.”

Dis nie noodwendig verkeerd om mense so te wil bemoedig nie. God bríng immers uitkoms en redding, Hy hóór immers as sy kinders om hulp roep. Die teks “Roep My aan in die dag van benoudheid …” ken ons almal. So ook die woorde in Psalm 2 dat die volkere maar kan woel en planne smee, dat die konings van die aarde maar kan saamspan teen die Here. Dis tevergeefs want God wat in die hemel woon, lag hulle uit en spot met hulle.

Maar preke soos hierdie kan dinge ook simplisties hanteer. Dan loop dit die gevaar om mense te laat voel hulle moet net sorg dat hulle hul sover moontlik onttrek aan die bose wêreld, hulle kop toetrek teen die storms en net uithou tot dit alles verby is. Die nag is donker, maar môre sal die son weer skyn. Paulus hanteer dit anders. Die aanloop tot hierdie brief is die verwarring en onsekerheid wat in die gemeente in Tessalonika oor die wederkoms ontstaan het. In sy eerste brief het Paulus daarvan gepraat dat dit skielik gaan kom. Verwarrende profesieë, misleidende predikers, selfs `n brief wat kwansuis deur Paulus geskryf sou gewees het, het die idee in die gemeente laat posvat dat die wederkoms reeds plaasgevind het. En nie net was daar verwarring daaroor nie, dit sou ook ontsteltenis tot gevolg hê dat dit dalk beteken hulle was nie deel daarvan nie. Daarom skryf Paulus om hulle te verseker: Die wederkoms het vir seker nog nie gekom nie. Trouens, dit sal ook nie gebeur voordat sekere duidelike gebeurtenisse plaasvind nie. Watter gebeurtenisse? Daar sal eers `n nog groter afval van die Christelike geloof plaasvind. Mense sal verlei word, mislei word en baie sal meegesleur word deur die dwalinge wat verkondig word. Hulle sal die leuen glo. Hulle sal die ongeregtigheid kies. Dit alles sal saamhang met en meegebring word deur die verskyning van `n bepaalde persoon, `n mens. Maar nie maar net `n bose of slegte mens nie, nie maar net nog iemand wat Christene sal vervolg of God sal haat nie. Hierdie “wettelose mens” is niemand minder as die Antichris self nie. Hierdie figuur uit die eindtyd word die finale verpersoonliking van alles en almal wat hulle teen God en teen alles wat as heilig beskou word, verset. Voor die eerste koms van Christus het Antiochus Epiphanes as teken van sy minagting vir die God van die Jode die tempel in Jerusalem ontheilig. Dit het tot die sogenaamde Makkabese opstand van `n groep Jode gelei. Maar net so sal die Antichris voor die tweede koms van Christus verskyn. Sy koms sal gepaardgaan met allerlei tekens en magsvertoon en baie sal daardeur mislei en verlei word.  

Anders as sommige populêre preke sê Paulus dus dat dit eintlik nog erger sal word. Dinge sal nog slegter gaan. Die wêreld is op pad na `n stadium van totale anargie en verval van reg en orde. Goddeloosheid sal hoogty vier. Maar juis dit kan gelowiges tot groot onsekerheid en selfs wanhoop dryf. Sou hulle kon staande bly? Sal hulle nie ook mislei word en so uiteindelik saam met hierdie wettelose mens wie se uiteinde weliswaar die verderf is, die ewige oordeel en verdoemenis ingaan nie? Nee, sê Paulus. En dit is eintlik waaroor die brief gaan! Nee, julle is anders. Julle is God se mense. Julle gaan nie deur die dwalinge en misleidinge meegesleur word soos diegene wat nie regtig deel was van die geloofsgemeenskap van Christene nie. Vir julle is die hoop  op die heerlikheid van Christus verseker. Julle kan aan `n blywende troos vashou. En daarvoor kan hy God altyd vir hulle dank!

Maar, hoe is dit moontlik? Hoe kan gelowiges hierdie sekerheid en waarborg hê? Hoe weet ek dat ek nie dalk ook naderhand van die geloof sal verval nie? Hoe kan ek gevrywaar bly van dwaalleer en misleiding, van die verblindende magsvertoon van God se vyande? Hoe gaan ek weet dat ek veilig sal wees wanneer die Antichris kom en soveel mense verlei en van die waarheid afvallig maak?

En dis waar Paulus se trooswoord aan die Tessalonisense ook ons trooswoord word: Die waarborg dat hulle behoue sal bly, lê nie in hulleself of in húlle geloofsvolharding nie. Dit lê primêr by God. Hulle verlossing en saligheid, soos ook hulle volharding en die uiteindelike vervulling van die hoop wat in hulle hart gegee is, kom van God af. Met `n hele reeks stellings bevestig Paulus dit (13, 14): God het julle lief; God het julle uitverkies as die eerstes van baie wat gelowig gaan word; God het julle gered deurdat sy Gees julle geheilig en afgesonder het om die waarheid te kan glo. God het julle geroep deur die boodskap van die evangelie en God sal julle uiteindelik laat deel in die heerlikheid van Christus, al verduur julle nou hoeveel spot en verguising. Hy bewys aan julle sy liefde (17) en Hy gee deur sy genade `n blywende troos en goeie hoop. En in hierdie troue God wat dít alles gedoen het en steeds doen, mag julle julle vertroue stel – enduit, kom wat wil!

Maar Paulus gaan verder: Uit God se handelende inisiatief volg die Christen se gelowige respons. Uit wat God vir ons gedoen het, volg dat ons in staat is om te kan reageer. Enersyds, die wonderlike versekering aan die Tessalonisense dien as spoorslag om inderdaad vas te staan. Om, standvastig teen alle dwaling en gepoogde misleiding, vas te hou aan die waarheid soos wat dit aan hulle oorgedra is. Maar dit beteken nie maar net vasstaan by wyse van vasbyt en uithou en kop toetrek nie.

Andersyds beteken dit `n aktiewe en handelende volharding. Paulus bid dat die Tessalonisense, deur “woord” en “daad” goed sal doen. Dit beteken niks minder nie as om as aktiewe getuies in die wêreld te leef, só dat deur hulle woorde en dade die goeie, ook die goeie van die Goeie Boodskap in sy volle omvang, gehoor en gesien sal word. Hulle is dus Woord- en daadgetuies. En so word ons as gelowiges medewerkers van God in sy voortgaande heilswerk in die wêreld, getuies van sy genade, bringers van die goeie nuus;  vir armes, ook vir rykes, vir elkeen wat dit nodig het.

Maar, soos in Matteus 28:20, word ook hierdie getuienislewering gedra deur sy belofte; Christus, saam met God ons Vader, bemoedig en versterk ons. En dít word `n blywende “troos” wat ons voortdurend in staat stel om te volhard en om as gelowiges voort te gaan op die pad. Volhardend, getuigend, werkend, te midde en ten spyte van die magte van die Antichris wat om ons druis. Uiteindelik sál God oorwin, sál sy oordele voltrek word oor die magte van die duister, sál sy koninkryk in al sy volheid kom – by sy wederkoms! En ons mág weet, ons sál dan saam met Hom wees! Ons sál deel in sy oorwinning en in sy heerlikheid.

